
‘Operasie Hipnose’: Geen pynstillers of 
narkose om mangels uit te haal 
SUSAN CILLIERS 
29/11/2007 10:27:02 PM - (SA)  

JOHANNESBURG. – In ’n buitengewone operasie verlede week by die Milpark-
hospitaal hier is ’n 35-jarige vrou se mangels onder hipnose verwyder, sonder 
enige pynstillers of narkose. 

Me. Liesl van Dreau van Pretoria kon ná die operasie feitlik dadelik normaal eet 
en het só vinnig herstel dat sy drie dae later weer terug was by die werk. Sy het 
nie eens antibiotika of anti-inflammatoriese pille gebruik nie en feitlik geen 
swelling gehad nie.  

‘‘Met die operasie het ek ’n gepluk en getrek gevoel, maar die pyn was 
minimaal,” vertel sy. 

Die chirurg, dr. Kishen Dayal, sê Van Dreau het só min gebloei dat hy net ’n 
halwe depper gebruik het om die bloed op te vee.  

“Dis die eerste keer ooit dat ek mangels onder hipnose verwyder en was 
verstom met die resultaat. Dit baan die weg na oneindige moontlikhede, onder 
meer om prosedures soos biopsies onder hipnose in ’n spreekkamer eerder as 
in ’n teater te doen. Dit sal nie net teaterkoste bespaar nie, maar bloeding en 
die newe-effekte van verdowingsmiddels beperk.’’ 

Van Dreau, wat vir ’n uitgewersmaatskappy werk, was maar skrikkerig om haar mangels onder narkose te laat uithaal. Sy is besig met ’n 
kursus in hipnoterapie en het daar vir dr. Ian Lander, wat ook die kursus doen, ontmoet. Lander, ’n narkotiseur by die Milpark-hospitaal, het 
Dayal gepols of hy sou kans sien om Van Dreau se mangels onder hipnose te verwyder. 

“Ek was eers huiwerig, maar het ingestem om haar te sien. Nadat ek haar ondersoek het, het ek besluit om dit te waag met spesifieke 
operasie-instrumente wat help om bloeding tot die minimum te beperk.” 

Van Dreau het vóór die operasie twee sessies met die Johannesburgse hipnoterapeut Tom Budge gehad om haar voor te berei. Die 
prosedure is in ’n teater gedoen en Van Dreau se toestand is deurentyd gemonitor sodat narkose onmiddellik toegedien kon word indien dit 
nodig sou wees. 

“Dit het Tom ses minute geneem om my onder hipnose te kry. Die hele 30 minute wat die operasie geduur het, het hy vir my gesê ek kán 
die bloeding beheer, dat ek nie pyn sal voel nie en dat ek goed vaar. Toe alles klaar was, het die hele teaterspan spontaan hande geklap.’’ 

Dayal sê dit is die eerste keer ooit dat hy sien ’n volwasse mangelpasiënt drink Coke in die herstelkamer. 

Van Dreau is ’n uur ná die operasie uit die hospitaal ontslaan ná ’n prosedure wat gewoonlik baie pynlik en traumaties vir veral volwassenes 
is. 

Die Burger, ligdag op jou voorstoep 

